GVANGJSIH MINZCUZ BAU

caeuq Simjlij song

Mbanjluzliengz ~ Aulij

gvanbaz mbouj miz Iwg neix, bouxsai vunzsoh,
mehmbwk simndei, doenghbaez baengh bang vunz
cat haiznaeng ciengxbak. Livaz co sam moux dieg
ranz de, youh cingj songde daeuj nungzcangz guh
hong. Song gvanbaz hixnaengz buen ranz daengz
nungzcangz, gyoengqde youq ndaw nungzcangz gwn
ninz, baez ok douranz couh muengh raen gomak maj
doh bya maj doh ndoi.

Song gvanbaz bingzciengz yaek cawzrum,
dwkbwnh . byoqyw ganq gomak, youq ndaw suen
daejniemh ndaem byaek, ndaej gag ndaem, hix
ndaej dakhawj vunz bang ndaem; ndaej ndaem
haeuxyangz . lwgmaenz, hix ndaej ndaem byaek. Aen
suenmak ndaej gag mbaet hailangh le, gyoengq
lwgnyez gaenriengz bohmeh daeuj haenx, lumj
doenghduz nyaen cuengq dauq ndoengbya,
anggfwngfwng youq ndaw nungzcangz buet bae buet
dauq. Mbaet mak mbaet haeuxyangz, vat lwgmaenz
vat lwgbiek, angqvauvau mbouj nyienh baema.
Gyoengq lwgnyez muengh youq lajmbanj guhcaemz
haenx, hawj Livaz lingzganj.

Suen daejniemh hailangh le, gyoengq lwgnyez
genj doengh go gag ndaem mbouj lai, gyoengqde
doegsaw nyaengq lai, dingzlai cungj dwg dakhawj
Aulij caeuq Simjlij bang ndaem. Baez daengz ngoenz
singhgiz, gyoengq lwgnyez lumj duzroeg nei, cizciz
cazcaz guhdoih caez daeuj, youq ndaw suen
daejniemh, boux neix hemq daxgoeng, daiq gou bae
mbaet byaekbohliz; boux de heuh, daxgoeng, vaiq di
daiq gou bae ciemz lauxbaeg, gou yaek dawz baema
bwnq duzdouq------ Aulij riunyumnyum lienzdaemh
han: Ndaej ndaej ndaej! Danghnaeuz va byaek hai,
gyoengq lwgnyez 1iumanz haenx swnh Simjljj
gungjhwet mbaet byaek seiz, mbaet va byaek henj,
hoengzmaeq, cap youq aen mauh saekaeujgeq mae—
nyungz de. Caj de roxnyinh daengz gwnz dingj
gyaeuj hai ok va gyaeu, de cienqndang gvaqdaeuj
caeuq gyoengq lwgnyez doxgot youq giz ndeu,
bouxboux riuhaha. Song gvanbaz mbouj rox daj
seizlawz, hainduj muengh daengz ngoenz singhgiz.
Song de maij gyoengq lwgnyez homh youq
henzndang, maij dingq gyoengq Iwgnyez heuh
daxgoeng daxbuz. Baez daengz haemh singhgizhaj,
songde cix mbouj rox mbwq saek di cai dwk,
ngoenzcog dwg gyoengq lwgnyez lawz, ndaw singz
Itsiuj, roxnaeuz dwg Ngeihsiuj.

Song gvanbaz ngoenz lij nyaengq gueng ciengx
doengh duz gaeq langh youq ndaw suen
gamsahdangzgiz, gamvoganh. Banhaet vanq naed
haeuxyangz, banhaemh gyaep haeuj raeuz bae.
Bang gaeq de gwn haeux liux, youq ndaw suenmak
byaij bae byaij dauq, ra non, dot naed sa gwn,
roxnaeuz gikgakgak youq laj gofaex dak fwed, duz

dem duz bwn ronghsag ngaeuzyub. gumq hungloet
luenzlu seiz, couh miz vunz dingh bae lo.
Danghnaeuz miz vunz yaek daeuj nungzcangz gwn
ngaiz ranz lajmbanj, song gvanbaz lij bang gaj gaeq.
mbaet byaek . swiq byaek, bang canghdajcawj guh di
hong cab.

Aulij caeuq Simjlij maij Aen Nungzcangz
Gyaranz Haj Ndei, gizneix nauhyied, hawj
gyoengqde roxnyinh ngoenznaengz cungj miz hong
guh.

Gou raen song gvanbaz neix seiz, songde cingq
youq dieg hoengq henz nungzcangz ndaem duhseiq
caeuq duhlanhdou. Laj din songde dwg gwed duk
ndeu, doengh gij duk neix lauheiq dwg ngamq hwnj
bya bae raemj, baq baenz diuz, caj go duh maj
okdaeuj, yinx go de maj doxhwnj bae. Gou cam
songde, ndaw nungzcangz miz byaekgat . byaekhau
byaekohswnj. byaekbohliz Yidali doengh go byaek
mbaw heu neix baenzlai lo, sou mbouj maij gwn ma?
Song gvanbaz doxcim baez riu, Aulij ngaemgyaeuj,
lumjnaeuz mbouj rox baenzlawz han, doeklaeng
Simjlij naeuz, gij hong nungzcangz guh sat le, youq
ndwi guh gijmaz, couh seizbienh ndaem di lo,
doengh gij goduh neix ha, ndaw suenbyaek mbouj
miz baenz lai dieg raih bae. Caj lwgduh baenz le,
danghnaeuz miz bouxhek daeuj gwn haeux, ndaej
mbaet di bae guh byaek.

“Lai guh doengh gij hong neix, lauxbanj lai gya
di cienzhong Iwi?” Gou riu cam songde.

“Mbouj ndaej

ndwenndwen cungj fat cienzhong hawj dou lo.” Aulij

baenzneix guh, lauxbanj
guhmuengz han.

“Lij bang dou cawx -ciengxlaux baujyiem;j
dem.” Simjlij hix naeuz.

Gou ngiengxgyaeuj yawj coh suen gamvoganh
gizdieg mbouj suenq gyae haenx, Livaz caeuq
Mandwngh gungjhwet, mbouj rox nyaengq gijmaz.

Suen gamsahdangzgiz caeuq suen gamvoganh,
dwg caeuq suen makleiz doxlienz. Livaz naeuz
makgam ndwencib youq ndwensam hai va haenx,
yiengh youqgaenj nungzcangz bibi hailangh dwg gag
bae mbaet mak mbaet byaek. Seizcou aenmak
gohaeux cug lo, makgam henjgywggywg lumj baenz
aen baenz aen daengloengz, naekgywggywg venj
youq gwnz gomak, venj youq ndaw ndit gvengq—
yubyub, Nungzcangz Gyaranz Haj Ndei baenz
gizdieg yinx vunz seizcou daeuj youzangq. Seizneix,
baenz go baenz go gam daemqdetdet, mbaw mwncup
heugeq, lumj aenliengj youq gyaeujreih hai
hoenghhwd, gwnz liengj loenq rim baenz diemj
baenz diemj vahau. Gou haeujsim doengh duz gaeq
youq ndaw suenmak buet bae buet dauq, cingg
doxciengj dot gwn doengh duj valoenq gwnznamh.

